
Kroazia: Gatazkatsu bezain aberats 

Adriatikoaren ekialdeko itsasertzean, kultura, erlijio eta ohitura askotarikoen artean, orain urte gutxi balek zauritutako eskualde bat dago: Kroazia. Basakeriari aurre egin dio, eta kultur ondareari eta hondartza eguzkitsuei esker, atzerritar ugari erakartzen ditu gaur egun. 

Gonzalo Iribarnegarai 

Kroaziako Errepublika, Ekialdearen eta Mendebaldearen arteko bidegurutzea, hainbat herriren pasabide izan da, bai eta guda leku ere, Balkanetako eskualde osoa bezala. 

Historiaurreko zibilizazioen aztarna ugari aurkitu dituzte Kroazian, baina itxura denez, iliriarrak kokatu ziren lehenik bertan, K.a. 2000 urtean, gutxi gorabehera. Zeltak, greziarrak eta erromatarrak iritsi ziren ondoren. IV-VI mendeetan godoak, hunoak eta lonbardiarrak sartu ziren. Gero, ostrogodoak, abaroak eta kroaziarrak, jatorri eslaviarra duen herria. Bigarren milurtekoan, itsasertzeko hainbat eskualde konkistatu zituzten veneziarrek. Hungariako, Tartariako eta Turkiako errege-erreginak ere izan ziren agintean; horiek XV. mendetik aurrera sartu ziren Kroazian. 

XVII. mendean, ahuldu egin ziren turkiarrak, eta veneziarrak sartu ziren berriz ere; garai hartan, Ragusako Errepublika independentearekin (Duvrovnik egun) lehiatzen ziren itsasoa kontrolatzeko. XVIII. mendearen amaieran Austriaren esku geratu zen Dalmaziako itsasertza, baina handik gutxira Frantziak konkistatu zuen, gerra napoleonikoetan. Napoli erori eta gero, Austriaren esku geratu zen Dalmazia berriz ere. 

1918an, I. Mundu Gerra amaituta, independentzia lortu zuen Kroaziak, eta serbiarren, kroaziarren eta esloveniarren erresumarekin bat egin zuen. 1929an, baliogabetu egin zuten konstituzioa, eta diktadura hasi zen. Jugoslaviako Erresuma bihurtu zen erresuma. 

II. Mundu Gerraren ondoren, komunisten esku geratu zen Jugoslavia, Tito buru zuela. Haren heriotzak eta Berlingo harresia eraisteak -urte batzuk geroago izan zen azken hori- ekarri zuten Jugoslaviako Errepublika Sozialistaren azkena. 

Tamalez, guztiok dakigu horren ondoren zer gertatu zen. Herri erreferendum baten bidez, independentzia eskatu zuten kroaziarrek; Parlamentuak 1991ko ekainean iragarri zuen hori. Serbiako armada paramilitarrak berehala erreakzionatu zuen, eta Kroaziaren herena okupatu zuen. Hainbat urtean gerra latza eta genozidio gupidagabeak izan eta gero, serbiarrek eta kroaziarrek bakea sinatu zuten 1995ean, eta okupatutako azken lur zatia itzuli zioten Kroaziari. 

Inolako arazorik gabe iritsi naiz Kroaziara; furgonetatik jaitsi ere ez dut egin behar izan Esloveniako mugan. Kilometro batzuk aurrerago egin dut geldialdia, Bujen. Erdi Aroko herrixka da; muino piko batean dago, eta bertatik Istriako penintsulako paisaia ederrak ikusten dira. 

Hiru egunean, iparraldetik hegoaldera eta ekialdetik mendebaldera zeharkatu dut eskualdea, mendiko herrixka bakartuez eta horien ikuspegi ederrez gozatuz. Itsasertzeko ur garden eta biziek ere protagonista izan nahi dute. Uharte berdeek -ugari daude itsasertzean-, edertu egiten dute itsasoa. Lehorrari lotzen zaion zubi luze bat zeharkatuta iritsi naiz horietako batera, Krk uhartera. Alderik hegoaldekoenean eman dut egun pare bat, Baskako badian, horren inguruko mendiak eskalatzen eta inguruko uharte ugariak ikusten -zeruaren eta itsasoaren artean zintzilik daude horiek-. 

Lehorrean berriz ere, furgoneta hartu eta hegoalderantz jo dut itsasertzeko errepidean barrena. Beste uharte multzo bat dago itsasoan; gorri-gorri eta isil-isilik dator ilunabarra. Erdi Aroko kutsua dute herriek, eta bertan geldialdia egiteko eta kale estuetan barrena ibiltzeko gogoa ematen dute. Haurrak plazan dabiltza jolasean; adinekoak atseden hartzen ari dira zurezko eserleku sendoetan. Orain gutxi izandako gerra latza ahaztu nahi dute. 

Plitviceko aintzirak 

Senj izeneko herrixka baten parean ekialderantz jo dut: Plitviceko Parke Nazionala dago bertan, Unescok 1979an Gizateriaren Ondare izendatutakoa. Bi egun behar izan ditut natur inguru paregabe hori zeharkatzeko. Hamasei aintzirek, ur-jauziek eta ur berdeek Lurreko paradisua imajinatzen laguntzen didate. Plitviceko aintziretan oso fenomeno bitxia gertatzen da: hari karedunak eta algek horma eta dikeak sortzen dituzte, eta aurre egiten diote horiek uraren presioari; horiek hiltzen badira, ordea, porotsua eta hauskorra bihurtzen da harria, eta hautsi egiten da higaduraren ondorioz; hala, zilar koloreko geruza bat geratzen da hondoan, ura garbi-garbi eta zilar kolorekoa mantentzen duena. Horrek esan nahi du aintzira, putzu, urmael eta ur-jauziak etengabe aldatzen direla, eta horien kopuruaren, itxuraren, zabaleraren eta sakoneraren inguruko datuek unean-unean bakarrik balio dutela. Azken batean, nahitaez egin behar du geldialdia Plitviceko aintziretan Balkanetara joaten denak. 

Zadar 

Senjera itzuli, eta handik hegoalderanzko errepidea hartu dut; berriz ere, txundituta utzi nau itsasertzaren edertasunak. Bihurgune bakoitzaren ondoren, ezusteko bat agertzen da begien aurrean: ur berdexka duen badia bat, kala bakartu bat, zeruraino iritsi nahi duen artxipelago arrokatsu bat... Zoragarria da Kroaziako itsasertzeko natura. 

Zadarrera iritsi aurretik Malesnicako zubian geratu naiz; Zadarren eta itsasertzaren iparraldearen arteko komunikazioak kontrolatzeko, serbiarren eta kroaziarren arteko borroka latzek egin zuten ezagun. Berritu egin dute zubia, baina liskarren aztarnak daude eskualde osoan. 

Hiriguneak penintsula txiki bat osatzen du; oinezkoentzako portuko zubi batetik iritsi naiz bertara. Harrituta utzi nau kaleetako bizitasunak; zarata eta mugimendua dira nagusi. Antzinako monumentuekin batera, monumentu moderno eta interesgabeak daude, II. Mundu Gerrako suntsiketaren ondoren altxatutakoak. 

Kornati uharteak 

Zadarko portuan, Kornati uharteetara iristeko modua bilatu dut; Parke Nazional izendatu zuten artxipelago hori 1980an. Belaontzi batean sartu naiz; patroiak ongi ezagutzen ditu ur hauek. Ibilbide bihurgunetsua egin dugu, Kornati uharteetan barrena -ehundik gora dira-. Hemen ez dago ez autorik, ez errepiderik, ez eta mende honekin lotzen gaituen ezertxo ere. Ia hutsik dago artxipelagoa, arrantzale herri txikiren bat baino ez dago; horrenbestez, ederra eta bitxia da ingurua. 

X itxurako uharte txiki batean bota dugu aingura; ehun metro inguruko muino bat du uharteak erdi-erdian. Hango ikuspegia ikusteko irrikaz igo naiz bertara, eta ez naute desilusionatu. Neurri eta itxura askoko uharteak daude itsasoan sakabanatuta, eta belaontzi txikiak dabiltza belak jasota. Urdin-urdina da itsasoa, ez du gizakiak sortutako inolako kutsadurarik. Muinoaren oinetan dagoen kala txiki bateko ur gardenetan sartzea da hemendik jaisteko arrazoi bakarra. 

Lehorrean berriz ere, hegoalderantz jarraitu dut, Sibenik, Trogir eta Split zeharkatuta. Mendigune arrokatsu eta itsasoaren artean doa errepidea, eta bidaiaririk ausartena ere probatzen du. Uharte ugari ageri dira berriz ere ur lasaien gainean. Haien neurriak eta itxurak gelditu eta begira-begira geratzera bultzatzen dute, eta halaxe egin dut. Behin eta berriz furgonetatik jaitsi, eta txundituta geratzen naiz paisaiarekin, eguzkiak ilunabar koloretsua eskaini eta gauak iluntasun bete-betean sartu nauen arte. 

Dubrovnik 

Dubrovnikera iritsi naiz --Ragusa lehen--, eta hormei begira geratu; bidea ixten didate. Ezin harritu gabe geratu, altuak eta sendoak izanagatik ere harmonia eta oreka gordetzen dituztela ikusita. Barnean egiten dute bat harmoniak eta orekak hiri hau munduko ederrenetakoa bihurtzen duen arkitektura bikainarekin. Zerbaitegatik esaten diote Adriatikoko bitxia. 

Hormen gaineko paseotik teilatu zahar eta higatuak ikusten dira, teila gorrixka eta leunekin batera; serbiarren eta montenegroarren 1991ko bonbardaketen ondoriozko eraberritzen lanen ondorio dira. Penintsula txiki horren inguruko itsaso urdin turkesak ametsezko bihurtzen du hori: Adriatikoko Camelot. Etxe artean ibiltzeak iraganera eramaten du bat, kale estu eta jendetsuen garaira; gaur egun, etxebizitzak altxatzen dira zerurantz, oinezkoen buruen gainetik. Solairu eta altuera berdineko etxe eta jauretxeak daude kale nagusiaren alde banatan, bizi-biziak, hiriko merkataritza kalea da. Kale horretara irteten dira paraleloak, eta lurreraino iristen diren eskailerak dituzte hegaletan. 

Iparraldeko hormatik metro gutxira, muino bat dago; Napoleonen garaiko jauregi bat du horrek gailurrean. Han goian, militarren lubaki eta aterpeak daude oraindik, gurutze zuri handi baten inguruan; argiztatuta dagoenean, oso urrutitik ikus daiteke. 412 m-ko altuera du leku horrek, eta ikuspegi zoragarria dago bertatik; ez alde zaharrarena bakarrik, baita itsasertz irregular osoarena ere; izan ere, paisaiaren zati dira uharteak ere. 

Zagreb 

Zagrebera bidean, Bosnia-Herzegovinako muga igaro eta iparralderantz jo dut. Mostarren eta Sarajevon gelditu naiz; tamalez, nabarmenak dira, oraindik, gerraren ondorioak. Ez eraikin hondatu eta metrailak utzitako zuloetan soilik, baizik herritarren aurpegi eta keinu tristeetan batez ere. Estatu berri horrek apenas duen baliabiderik, eta urteak beharko ditu hiriak lehengoratzeko; are gehiago, zauri sakonak orbantzeko. 

Zagrebek eta Kroaziako gainerako herriek beste itxura bat dute. Hiriburua, herrialdearen gune politiko, ekonomiko eta kulturala, berrituta dago, eta monumentu ederrak ere badaude. Vienako giroa nabari da, eta lasai paseatzeko, kafetegietan berriketan aritzeko eta hirian barrena tranbian ibiltzeko gogoa ematen du. 

Zagreben nortasunaren zati da landaretza, Europako hiririk berdeena dela esan baitaiteke. Lorategi handiak eta zuhaitz zaharrak daude kaleetan eta, hiri lasai-lasaia denez, gezurra dirudi milioi bat biztanle edukitzea. 

 

informazio gehiago 

http://es.croatia.hr/AboutCroatia/ 

http://es.wikipedia.org/wiki/Croacia 

http://www.viajeros.com/article571.html 

